
           Балама

Тур, Улан, тур, балам,

Бир алтамды баштап ий,

Эки алтам эдип ий,

Бӧӧл-бӧӧл, бӧӧл-бӧӧл.

Балам мениҥ, базып ий,

Уулакка једишсеҥ,

Кураанды тутсаҥ сен,

Бӧӧл-бӧӧл, бӧӧл-бӧӧл.

Мениҥ балам удабас

Чыйрак эпчил јӱгӱрер.

Бала јунунып турза,  
кычырар јолдыктар

Суучак, суучак, суучагаш,

Кандый сен мызылдууш.

Болзын јӱзим апагаш,

Кӧӧркийек, меге болуш.

  ***
Шолыр-колыр, суучагым:

Јӱзим мениҥ јунулзын,

Кӧзим мениҥ суркуразын,

Јаактарым кызарзын,

Тиштерим агарзын!

  ***
Суучак, суучак

Шолырап агат, ш-ш-ш!

Суугуш чылап,

Сурдаш уулчак

Суула ару јунунат!

Бошпойзын, тыҥызын

Энези кару уулына

Эттӱ-јуулу мӱн асты,

Бултанажыс јип алды:

Јаактары кызарды,

Колдоры бошпойды,

Буттары тыҥыды.

Талтаҥ-бултаҥ турала,

«Тойгон ток,

Толу курый» – деп, ол айтты.

      Витаминдер

– Ой! ой! ай! ай!

Кем курсак јибей туру!

–  Ажан! Ажанбазаҥ,

А – витамин ачынар,

Б – витамин багырар,

С – витамин сыктаар.

Бат! Јакшы бала јип ийген:

А – витамин каткырат,

Б – витамин бијелейт,

С – витамин секирет,

Ӧзӱп калганыҥа сӱӱнет!

              Эзен

Кере тӱжине Эзен

Тышкары иштенген.

Бийик, бийик туралар туткан,

Элбак јараш кӱрлер салган.

Туткан оныҥ јуртына

Улустар сӱӱнип јадар.

Јазаган оныҥ кӱриле

Кӧлӱк тӱрген маҥтаар.

Баланыҥ колы кирленген,

Ондо јаман неме јок,

Самынданып јунунар,

Санаалу, јакшы эр болор.

        Адычагым

Тату, јымжак ӧлӧҥлӧ

Адычагым ажангай.

Ару, ару суучакты

Адычагым амзагай.

Тойып калды адычак,

Тӱрген эмди маҥтадаак.

Маҥтат, маҥтат, адычак,

Алдыста јадыры јолычак,

Салкынла кожо јарыжаак,

Сӱӱнчилӱ экӱ каткыраак.

      Бозуума

Мениҥ бозуум!

Неге мӧӧрӧдиҥ?

– М-м-м! М-м-м!

Ӧлӧҥ сӱӱйдим-м!

Маҥтап jӱредим-м,

Энемди уткыйдым-м,

М-м-м! М-м-м!

Курааным

Кураан кожоҥ сыйлады:

«Ме-е-е! Ме-е-е!

Jалбырак меге-е»,

Кӱнеш алкап, сыймады:

«Jаанап-чыдап курааным,

Кой болзын!

Тӱгинеҥ меелей,

Биске болзын!».

Секир, секир койонок

Топ-топ-топ

Буттарыҥла топ.

Ак jалаҥда секиреек,

Кӧк jалаҥда бијелеек.

Секир-секир ойноок,

Мен, мен, койонок.

Бӱгӱн биске койонок,

Айылдап келген. 

Ток-ток.

Калып-калып, ойноок.

Мен, мен, койонок.

Кӱӱктиҥ кожоҥы

– Кӱӱк! Кӱӱк!

Сен кайда учуп jӱредиҥ?

– Кӱӱк-кӱӱк, кӱӱк-кӱӱк!

Агаш аразында.

– Кӱӱк! Кӱӱк!

Сен нени эдедиҥ?

–  Кӱӱк-кӱӱк, кӱӱк-кӱӱк!

Кожоҥдойдым.

Бала-барканы сӱӱндирип,

Jас келгенин кӱӱктейдим.

Jажыл ӧлӧҥди jайылтадым.

Кӱӱк-кӱӱк, кӱӱк-кӱӱк!

Такаа керегинде

Кат, кат, каат,

Кат, кат, каат,

Кайда бардаар, балдарым?

Калак ыраак барбагар,

Шоҥкор тебип апарар.

Пӧтӱгештиҥ кожоҥы

Уйкунаҥ туруга-ар,

Керилип-чӧйилигер.

Jӱзерди jунуга-ар!

Ару-чек болугар!

Ку-ка-рек, ку-ка-рек!

Ару јӱрер керек.

Уйукта, Эмил, уйукта

Баай-баай, Байыр, баай!
Эрке-торко уулым, баай,
Кӧзиҥ јумуп, уйукта.
Чӧрчӧккӧ бӱркел уйкуҥда.
Баай-баай, Эмил, баай!
Баай-баай, балам, баай!
Јараш јерлер кӧрӱп кел,
Айга-кӱнге чыгып кел,
Канадын јайган куштарга
Отурып алып, учуп јӱр.
Баай-баай, Эмил, баай!
Эрке-торко уулым, баай!
Баай-баай, балам, баай!
Кара кӧстӱ уулым, баай.
Кару энеҥ јаныҥда
Эрке кожоҥ айдып јат,
Уйукта, балам, уйукта.
Бары-јогы уйкуда.
Баай-баай, балам, баай!
Эрке-торко Эмил, баай.

